Telangana fact file  !!!
తెలంగాణపై ఈ నెల 5వ తేదీన కేంద్ర హోం శాఖ ఆంధ్రప్రదేశ్ రాజకీయ పార్టీల సమావేశం ఏర్పాటు చేసింది. ఈ నేపథ్యంలో తెలంగాణవాదులు తమ ప్రాంతం గురించి, ప్రత్యేక రాష్ట్ర ఏర్పాటు అవసరం గురించి చేస్తున్న వాదనను ఇక్కడ ఇస్తున్నాం. సమైక్యవాదుల అభిప్రాయాన్ని కూడా ఇదే రీతిలో ఇవ్వడానికి ప్రయత్నిస్తాం.
తెలంగాణ
తెలంగాణ ప్రాంతం 1956 వరకు హైదరాబాద్ రాష్ట్రంగా ఉంది. అంతకు ముందు ఈ ప్రాంతాన్ని ఏడో ఆసఫ్ జాహీ నిజాం మీర్ ఉస్మాన్ అలీ ఖాన్ బహదూర్ పాలించాడు. అతను ప్రపంచంలోనే అత్యంత సంపన్నుడిగా గుర్తింపు పొందాడు. 1937 ఫిబ్రవరి 22వ తేదీ టైమ్ మ్యాగజీన్ కవర్ పేజీని అతను అలంకరించాడు. 

స్వాతంత్ర్యానినికి పూర్వం భారతదేశంలో ఉన్న 562 స్వతంత్ర రాజ్యాల్లో హైదరాబాద్ రాజ్యం అతి పెద్దది. దీని వైశాల్యం 86 వేల చదరపు మైళ్లు. ఇది దాదాపు యునైటెడ్ కింగ్ డమ్ అంత పెద్దది. ఏడో నిజాం బ్రిటిష్ పాలనలో అత్యున్నత స్థాయి రాజుగా గుర్తింపు పొందాడు. అతను 21 - గన్ సాల్యూట్ కు అర్హుడు. బ్రిటిష్ సామ్రాజ్యానికి విశ్వాసపాత్రుడైన మిత్రుడిగా స్థానం సంపాదించుకున్నాడు. మొదటి ప్రపంచ యుద్ధ సమయంలో అందించిన ఆర్థిక సాయానికి గాను అతనికి ఆ గుర్తింపు లభించింది. 

అదే సమయంలో ప్రజలకు మేలు చేసే పాలకుడిగా కూడా అతను పేరు సంపాదించుకున్నారు. విద్య, శాస్త్రం, అభివృద్ధి, సాహిత్యం, కళలు, ఆర్కిటెక్చర్, సంస్కృతి, ఆభరణాల సేకరణ, షడ్రషోపేతమైన ఆహారం వంటివాటిలో కృషికి ఏడో నిజాం పేరిన్నిక గన్నాడు. తన 37 పాలనలో నిజాం విద్యుత్తు సరఫరాకు శ్రీకారం చుట్టాడు. రైల్వేలు, రోడ్లు, ఎయిర్ వేస్ ను అభివృద్ధి చేశాడు. హైదరాబాదులోనూ దాని పరిసరాల్లోనూ పలు సరస్సులు తవ్వించాడు. తుంగభద్ర నదిపై నీటి పారుదల ప్రాజెక్టులను కూడా చేపట్టాడు. నిజాం నిర్మించిన భవనాల్లోనే ఇప్పటికీ పలు ప్రభుత్వ కార్యాలయాలు, సంస్థలు నడుస్తుండడం గమనార్హం. ఉస్మానియా ఆస్పత్రి, హైకోర్టు భవంతులు మనకు తెలిసినవే. ఇప్పటి స్టేట్ సెంట్రల్ లైబ్రరీ అప్పటి ఆసఫియా లైబ్రరీ. అప్పటి టౌన్ హాల్ ఇప్పటి అసెంబ్లీ హాల్, జూబిలీ హాల్. అప్పటి హైదరాబాద్ మ్యూజియం ఇప్పటి నిజామియా అబ్జర్వేటరీ. అలా పలు భవనాలు ఇప్పటికీ చెక్కు చెదరకుండా ప్రభుత్వ కార్యాలయాలుగా ఉపయోగపడుతున్నాయి. 
నిజాం హైదరాబాద్ స్టేట్ బ్యాంక్ ను స్థాపించాడు. అదే ఇప్పటి స్టేట్ బ్యాంక్ ఆఫ్ హైదరాబాద్. అది హైదరాబాద్ రాజ్యం ఉస్మానియా సిక్కాలను చెలామణిలో ఉంచేది. అప్పట్లో బ్రిటిష్ ఇండియాలో సొంత కరెన్సీ ఉన్న రాజ్యం హైదరాబాద్ ఒక్కటే. దాన్ని హైదరాబాద్ రూపీగా పిలిచేవారు. అది భారతదేశంలోని ఇతర ప్రాంతాలకు భిన్నమైంది. సొంత కరెన్సీని చెలామణిలో పెట్టుకోవడానికి బ్రిటిష్ పాలకుల అనుమతి ఉన్న రాజ్యం కూడా హైదరాబాద్ ఒక్కటే. వంద రూపాయల నోటును 1918లో ప్రవేశపెట్టారు. 
తెలంగాణలోని చేతివృత్తులవారిని నిజాం ఇతోధికంగా ప్రోత్సహించాడు. తెలంగాణ చేనేత కార్మికుడు చీరను నేసి ప్రపంచంలోనే రికార్డు సృష్టించాడు. అగ్గిపెట్టెలో పట్టేంత చీరను అతను నేశాడు. అది ఆరు మీటర్లు ఉండి ఒక స్త్రీ ధరించడానికి వీలైంది కూడా. 
1947కు ముందు హైదరాబాద్ భారతదేశంలో ఐదో అతి పెద్ద నగరం. అద్భుతమైన పరిపాలనా భవనాలు, రోడ్లు, రైల్వే వ్యవస్థ, విమానాశ్రయాలు, పోలీసు, సైనిక వ్యవస్థలతో పాటు ఇతర మౌలిక సదపాయాలు కూడా హైదరాబాదులోని అభివృద్ధి చెందాయి. అనుబంధం 1లో నైజాం కాలంలో జరిగిన అభివృద్ధిని చూడవచ్చు. 
భారత్ కు స్వాతంత్ర్యం వచ్చింది, హైదరాబాదుకు రాలేదు
1947లో భారత్ కు స్వాతంత్ర్యం వచ్చింది. మత ప్రాతిపదికపై దేశం విభజనకు గురైంది. భారత ఉపఖండం నుంచి బ్రిటిష్ పాలకులు 1947లో ఖాళీ చేసిన తర్వాత కూడా నిజాం పాలనలో 16 మిలియన్ల మంది ప్రజలు ఉన్నారు బ్రిటిష్ కామన్ వెల్త్ దేశాల్లో ప్రత్యేకంగా దేశంగా కొనసాగే ఉద్దేశంతో నిజాం భారత్ లో గానీ పాకిస్తాన్ లో గానీ కలవడానికి ఇష్టపడలేదు. అయితే ఆ ప్రతిపాదనను బ్రిటిష్ పాలకులు తిరస్కరించారు. భారత్ తో అవగాహనకు రావడానికి తిరస్కరించేందుకు నిజాం రజాకార్లను చూపిస్తూ వచ్చాడు. 
నిజాంపై వేలాది మంది రైతులు తిరుగుబాటు చేశారు. నిజాం, రజాకార్లకు వ్యతిరేకంగా జరుగుతున్న పోరాటంతో సిపిఐ చేతులు కలిపింది. వేలాది మంది ఈ పోరాటంలో ప్రాణాలు కోల్పోయారు. ఎట్టకేలకు 1948 తెలంగాణ సాయుధ పోరాటం ఫలితంగా స్థానిక భూస్వాముల భూములు చాలా వరకు పేదల చేతుల్లోకి వచ్చాయి. భారత చరిత్రలోనే ఇది మహా పోరాటంగా గుర్తింపు పొందింది. నిజాం సాయుధ పోరాటాన్ని అణచివేయడానికి ప్రయత్నించాడు. జలియన్ వాలా బాగ్ తలపించే మారణకాండ తెలంగాణలోని బైరాన్ పల్లి, కుటిగల్, ఆకునూరు, మాచిరెడ్డిపల్లి, రేణిగుంట, గుండ్రాంపల్లి, పెరుమల్ల గ్రామాల్లో సాగింది. 
మహాత్మా గాంధీ ఇలా అన్నారు - హైదరాబాదులో పరిస్థితి రోజు రోజుకూ విషమిస్తోంది. అక్కడి ప్రజలు తీవ్ర బాధకు, వేదనకు గురవుతున్నారు. వారు ఎవరి పట్ల అకృత్యాలకు పాల్పడకపోయినప్పటికీ వారిపై అకృత్యాలు కొనసాగుతున్నాయి. వారిని తప్పకుండా విజయలక్ష్మి వరిస్తుంది. సత్యం కోసం వారు చూపుతున్న సాహసాన్ని, పోరాటాన్ని నేను ప్రశంసిస్తున్నాను. 
జవహర్ లాల్ నెహ్రూ ఇలా చెప్పారు - హైదరాబాద్ ప్రజలు మానవ హక్కుల ఉల్లంఘనకు వ్యతిరేకంగా పోరాటం చేయాలి. ప్రజలపై జరుగుతున్న అణచివేతకు వ్యతిరేకంగా, వారికి న్యాయం జరిగేందుకు అన్ని పార్టీలు పోరాటం చేయాలి.

హైదరాబాద్ రాజ్యంలోని మెజారిటీ ప్రజలు హిందువులు కావడం వల్ల, హైదరాబాద్ రాజ్యం భారత దేశం మధ్యలో ఉండడం వల్ల భారత ప్రభుత్వం 1948లో హైదరాబాద్ ను స్వాధీనానికి పూనుకుంది.
సర్దార్ వల్లబ్ భాయ్ పటేల్ నేతృత్వంలో ఆపరేషన్ పోలో పేరుతో భారత ప్రభుత్వం సైనిక చర్యకు దిగింది. తద్వారా హైదరాబాద్ రాజ్యాన్ని భారత్ లో విలీనం చేసుకుంది. ఆ రకంగా హైదరాబాద్ రాజ్యం 1948 సెప్టెంబర్ 17వ తేదీన స్వాతంత్ర్యం పొందింది. భారత దేశంలో 1948 - 1956 మధ్య కాలంలో హైదరాబాద్ ప్రత్యేక రాష్ట్రంగా కొనసాగింది.
హైదరాబాద్ రాష్ట్ర శాసనసభకు తొలిసారి 1952లో ఎన్నికలు జరిగాయి. బూర్గుల రామకృష్ణరావు తొలి ముఖ్యమంత్రిగా పదవీ బాధ్యతలు చేపట్టారు. ఈలోగా మద్రాసు ప్రెసిడెన్సీలో ఉన్న తెలుగు మాట్లాడే ఆంధ్ర ప్రాంత ప్రజలు ప్రత్యేక రాష్ట్రం కోసం పోరాటం చేస్తున్నారు. 
పొట్టి శ్రీరాములు దీక్ష - ప్రత్యేక ఆంధ్ర రాష్ట్రం రాజధానిగా మద్రాసు నగరాన్ని ప్రకటించాలని డిమాండ్ చేస్తూ గాంధేయవాది పొట్టి శ్రీరాములు 1952 అక్టోబర్ లో ఆమరణ నిరాహార దీక్ష చేపట్టారు. 58 రోజుల సుదీర్ఘ దీక్ష తర్వాత ఆయన 1952 డిసెంబర్ 15వ తేదీన అమరులయ్యారు. ఆయన అంతిమ యాత్ర సందర్బంగా మద్రాసు, ఆంధ్ర రాష్ట్రాల్లో తీవ్ర హింస చెలరేగింది. 
ప్రత్యేక రాష్ట్ర ప్రకటన
మద్రాసును తమిళ రాష్ట్ర రాజధానిగానే పరిగణిస్తూ ఆంద్ర రాష్ట్ర ఏర్పాటును కేంద్ర ప్రభుత్వం 1952 డిసెంబర్ 19వ తేదీన ప్రకటన చేసింది. జెవిపి (జవహర్ లాల్ నెహ్రూ, వల్లభ భాయ్ పటేల్, సీతారామయ్య) కమిటీ నివేదిక ప్రకారం 1950లోనే ఆంధ్ర రాష్ట్రం ఏర్పడాల్సి ఉండింది. అయితే మద్రాసును ఆంధ్ర రాష్ట్ర రాజధానిగా ప్రకటించాలని ఆంధ్ర ప్రజలు ఆందోళనలకు దిగడంతో రాష్ట్ర ఏర్పాటులో జాప్యం జరిగింది. 
ఆంధ్ర రాష్ట్రం కర్నూలు రాజధానిగా 1953 అక్టోబర్ 1వ తేదీన ఏర్పడింది. కనీస సౌకర్యాలతో పాటు కేంద్ర కార్యాలయానికి స్థలం కూడా లేకపోవడంతో పాలన సరిగా సాగలేదు. శిబిరాల కింది నుంచి పాలన సాగించాల్సి వచ్చింది. పైగా 15 కోట్ల లోటు బడ్జెట్ కూడా ఉంది. రాష్ట్ర ప్రభుత్వం సిబ్బందికి వేతనాలు కూడా చెల్లించలేని నిస్సహాయ స్థితిలో ఉంది. 
రాష్ట్రాల పునర్వ్యస్థీకరమ కమిషన్
భాషా ప్రాతిపదికపై ఆంధ్ర రాష్ట్రం ఏర్పడడంతో అదే ప్రాతిపదికపై రాష్ట్రాల ఏర్పాటుకు దేశంలో ఆందోళనలు ముందుకు వచ్చాయి. భాషా ప్రాతిపదికపై రాష్ట్రాల పునర్విభజనపై సిఫార్సులు చేయడానికి కేంద్ర ప్రభుత్వం 1953లో సుప్రీంకోర్టు న్యాయమూర్తి సయ్యద్ ఫజల్ అలీ నేతృత్వంలో రాష్ట్రాల పునర్విభజన కమిషన్ ను నియమించింది. ఈ కమిషన్ తన నివేదికను 1955లో సమర్పించింది.
తెలంగాణలోని తెలుగు మాట్లాడే ప్రజలున్న తెలంగాణ [image: image1.png]


జిల్లాలను హైదరాబాద్ రాష్ట్రంగా విడిగా ఉంచాలని, ఇష్టపడితే 1961లో (రెండు ఎన్నికల తర్వాత) శాసనసభలో మూడింట రెండు వంతుల మెజారిటీ అంగీకారంతో సమైక్య తెలుగు రాష్ట్రంలో కలపాలని, ఈ రెండు ప్రాంతాలు కూడా అసమానంగా అభివృద్ధి చెందినందున అది అవసరమని ఎస్సార్సీ స్పష్టంగా చెప్పింది.
అప్పటి ప్రధాని జవహర్ లాల్ నెహ్రూ కూడా ఆంధ్ర రాష్ట్రంతో తెలంగాణ ప్రాంతాన్ని విలీనం చేయడానికి ఇష్టపడలేదు. విశాలాంధ్ర డిమాండ్ ను ఆయన తప్పు పట్టారు. దాన్ని విస్తరణ కాంక్షగా అభివర్ణించారు. (ఇండియన్ ఎక్స్ ప్రెస్, అక్టోబర్ 17, 1953). హైదరాబాదులో మౌలిక సదుపాయాలు సిద్దంగా ఉన్నందున ఆంద్ర నాయకులు తెలుగు సహోదరత్వాన్ని ప్రచారం చేశారు. 
విశాలాంధ్ర ఏర్పడాలన్న కొంత మంది అభిప్రాయాలు ఇలా ఉన్నాయి -
హైదరాబాదు మనతో కలిస్తే మన సమస్యలన్నీ తీరిపోతాయి. కానీ అది ఎలా సాధ్యం, దాన్ని ఎలా సాధించగలమనే విషయంపై ఆలోచన చేయాలి - టంగుటూరి ప్రకాశం, 1953
రాజధానికి అవసరమైన సదుపాయాలున్న నగరమేదీ మనకు లేదు - నీలం సంజీవ రెడ్డి (ఆంధ్రప్రదేశ్ తొలి ముఖ్యమంత్రి) 
(కర్నూలును రాజధానిగా చేయాలని ఆయన డిమాండ్ చేశారు. లేకపోతే తాము (రాయలసీమ) ఆంధ్ర రాష్ట్రంలో చేరబోమని, మద్రాసు రాష్ట్రంలోనే కొనసాగుతామని హెచ్చరించారు.)
ఆంధ్ర, రాయలసీమ ప్రాంతాల నాయకుల మధ్య కుదిరిన శ్రీబాగ్ ఒడంబడిక మేరకు కర్నూలు ఆంధ్ర రాష్ట్ర రాజధాని అయింది. 
రాష్ట్ర రాజధానినే కాదు, జిల్లా కేంద్ర కార్యాలయాన్నికూడా ఏర్పాటు చేసుకోవడానికి తగిన ప్రాంతం లేదు, - కడప కోటి రెడ్డి, 1953 
వాణిజ్యంలో అభివృద్ధి చెందిన ప్రాంతం ఆంద్రలో లేదు, విశాఖ ఉన్నప్పటికీ అది కూడా చాలా చిన్నది - ఎ గోపాలరావు, 1954
తెలంగాణ పారిశ్రామికంగా అభివృద్ధి చెందింది. అభివృద్ధికి అక్కడ అవకాశాలు ఎక్కువ - పూసపాటి విజయరామ గజపతిరాజు, 1955
ఆంద్రలో బొగ్గు, ఆయిల్ వనరులు లేపు. విద్యుదుత్పత్తికి అవకాశాలు కూడా లేవు - బెజవాడ గోపాలరెడ్డి , 1953

ప్రతిపాదిత ఆంధ్రప్రదేశ్ రాష్ట్రంపై జవహర్ లాల్ నెహ్రూ 1956 మార్చి 5వ తేదీన నిజామాబాద్ లో మాట్లాడుతూ అమాయకమైన పిల్లను (తెలంగాణ [image: image2.png]


ను), తెలివైన పిలగాడికి పెళ్లి చేసినట్లుగా ఉంది, కలిసి ఉండాలా, విడిపోవాలా అనేది వారిష్టం. తెలంగాణ ప్రజల ఆకాంక్షలకు విరుద్ధంగా రెండు ప్రాంతాలను విలీనం చేస్తున్నట్లు ఆ ప్రకటన ద్వారా తొలిసారి తెలిసింది. హైదరాబాద్ (తెలంగాణ), ఆంధ్ర రాష్ట్రాలను విలీనం చేస్తూ 1956 నవంబర్ 1వ తేదీన ఆంద్రప్రదేశ్ రాష్ట్రాన్ని ఏర్పాటు చేశారు.
విలీనం సందర్భంగా ఆంధ్ర, తెలంగాణ నాయకుల మధ్య పెద్ద మనుషుల ఒప్పందం కుదిరింది. విద్య, ఉద్యోగాల్లో తెలంగాణకు అన్యాయం జరగకుండా పారదర్శకంగా వ్యవహరిస్తామని, తెలంగాణలోని అదనపు రెవెన్యూను ఆ ప్రాంతంలోనే ఖర్చు చేస్తామని, తెలంగాణ ప్రాంతానికి కేటాయించే నిధుల లెక్కలు ప్రత్యేకంగా చూపుతామని, అందుకు ప్రాంతీయ బోర్డును ఏర్పాటు చేస్తామని హామీ ఇచ్చారు. ముఖ్యమంత్రి పదవి గానీ ఉప ముఖ్యమంత్రి పదవి గానీ తెలంగాణకు దక్కాలని, అలాగే హోం, రెవెన్యూ, ప్రణాళక, అభివృద్ధి శాఖల్లో కనీసం రెండు ప్రధాన మంత్రిత్వ శాఖలను తెలంగాణవారికి ఇవ్వాలని కూడా ఒప్పందం కుదిరింది. నీలం సంజీవ రెడ్డి ముఖ్యమంత్రిగా ఆంధ్రప్రదేశ్ ప్రభుత్వం ఏర్పడిన మరు క్షణమే పెద్ద మనుషులు ఒప్పందం ఉల్లంఘన మొదలైంది. ఆరో వేలితో సమానమంటూ తెలంగాణకు ఉప ముఖ్యమంత్రి పదవిని నిరాకరించారు. హోం మంత్రిత్వ శాఖ మినహా మిగతా ప్రధానమైన శాఖలను గత 53 ఏళ్లలో ఎప్పుడో గాని ఇవ్వలేదు. 
1969 జై తెలంగాణ ఉద్యమం 
ముల్కీ నిబంధనలను, పెద్ద మనుషుల ఒప్పందాన్ని యధేచ్ఛగా ఉల్లంఘించారు. దీంతో 1968 నాటికి 25 వేల మందికి పైగా తెలంగాణలోని ఉద్యోగాల్లో చేరిపోయారు. దాంతో విద్యార్థులు, ఉద్యోగుల్లో తమకు మోసం జరిగిందనే భావన పాదుకుంది. తమకు అర్హతలు, సామర్థ్యం, పోటీ తత్వం ఉన్నప్పటికీ ఉద్యోగాలు లభించడం లేదనే ఆవేదన గూడుకట్టుకుంది. తెలంగాణేతర ప్రాంతాలకు చెందిన ఉన్నతాధికారుల బంధుప్రీతి వల్ల తెలంగాణేతర ప్రాంతాలవారే ఉద్యోగాలను కొల్లగొడుతూ వచ్చారనే అభిప్రాయం బలంగా నాటుకుంది. 
ముల్కీ నిబంధనలను కాలరాస్తూ ఆంధ్ర ప్రాంతానికి చెందినవారు ప్రభుత్వోద్యోగాల్లో నిండిపోయారు. సీనియారిటీ ప్రాతిపదికపై తెలంగాణవారికి ఉద్యోగాల్లో ప్రమోషన్లు లభించలేదు. వాటిని తెలంగాణేతర ప్రాంత ఉద్యోగులతో నింపేస్తూ వచ్చారు. పన్నుల తదితర రూపాల్లో తెలంగాణలో సమీకరించిన నిధులను ప్రభుత్వం ఇతర ప్రాంతాలకు మళ్లించింది. బొగ్గు, నీరు వంటి సహజ వనరులను ఆంధ్ర ప్రాంత అబివృద్ధికి, పరిశ్రమలకు తరలించారు. దీంతో విద్యార్థుల ఉద్యమం ఎగసిపడింది. దాన్నే 1968 - 69 జై తెలంగాణ ఉద్యమంగా పిలుస్తారు. 
ఆ ఉద్యమం ఉస్మానియా విశ్వవిద్యాలయంలో తలెత్తినప్పటికీ అనతి కాలంలోనే తెలంగాణ ప్రాంతమంతా విస్తరించింది. విద్యార్థుల ఉద్యమానికి మద్దతుగా ప్రభుత్వోద్యోగులు, ప్రతిపక్ష సభ్యులు ప్రత్యక్ష చర్యకు దిగుతామని హెచ్చరించారు. ఉద్యోగులు పెన్ డౌన్ వంటి సమ్మెలకు దిగారు. అన్ని వర్గాలవారు ఉద్యమంలోకి వచ్చారు. కొండా లక్ష్మణ్ బాపూజీ వంటి రాజకీయ నాయకులు తమ పదవులకు రాజీనామాలు చేసి ఉద్యమంలోకి దిగారు. మదన్ మోహన్, మల్లికార్జున్, విబి రాజు, పులి వీరన్న వంటి నాయకులు ఉద్యమంలోకి వచ్చారు. 
తొమ్మిది నెలల ఉద్యమ కాలంలో పోలీసు కాల్పుల్లో 370 మందికిపైగా విద్యార్థులు మరణించారు. 70 వేల మందికి పైగా అరెస్టయ్యారు. వారిలో 7 వేల మంది మహిళలున్నారు. 3266 సార్లు ఆందోళనకారులపై పోలీసు లాఠీచార్జీలు జరిగాయి. ఈ లాఠీచార్జీల్లో 20 వేల మందికి పైగా గాయపడ్డారు. దాదాపు 1840 మంది బుల్లెట్లకు, టియర్ గ్యాస్ షెల్స్ కు గాయపడ్డారు. ఇదంతా అప్పటి ముఖ్యమంత్రి కాసు బ్రహ్మానంద రెడ్డి కనుసన్నల్లో జరిగింది. 

ఉద్యమం తీవ్రతరం కావడంతో తెలంగాణ హక్కుల రక్షణకు అఖిల పక్ష ఒప్పందం కుదిరింది. అయితే ఆరు నెలలలోపలే దానికి కాలదోషం పట్టింది. అప్పటి ప్రధాని ఇందిరా గాందీ ఎనిమిది సూత్రాలు, ఐదు సూత్రాల ఫార్ములాలను ఆంద్రప్రదేశ్ ప్రభుత్వం పట్టించుకోలేదు. ఉద్యమాన్ని తీవ్రంగా అణచివేశారు. దీంతో 1971 సాధారణ ఎన్నికల్లో ప్రజలు తమ ప్రత్యేక తెలంగాణ ఆకాంక్షను బ్యాలెట్ రూపంలో తెలియజేశారు. తెలంగాణ ప్రాంతంలోని 14 లోకసభ సీట్లలో మర్రి చెన్నారెడ్డి నాయకత్వంలోని తెలంగాణ ప్రజా సమితి 11 సీట్లను గెలుచుకుంది. 
ఎన్నికల్లో విజయం సాధించినప్పటికీ పార్టీ కొత్త నాయకులు 1971 సెప్టెంబర్ లో ఉద్యమాన్ని వదిలేశారు. మర్రి చెన్నారెడ్డి వంటి నాయకులు తెలంగాణ ప్రజలను తీవ్ర అసంతృప్తికి గురి చేస్తూ కాంగ్రెసు పార్టీలో చేరారు. 1971 సెప్టెంబర్ లో కాసు బ్రహ్మానందరెడ్డి స్థానంలో తెలంగాణ ప్రాంతానికి చెందిన పివి నరసింహారావు రాష్ట్ర ముఖ్యమంత్రి పదవి చేపట్టారు. దేశ అత్యున్నత న్యాయస్థానం సుప్రీంకోర్టు ముల్కీ నిబంధనల కింద స్థానికులకు విద్య, ఉద్యోగాల్లో కల్పించిన ప్రత్యేక అవకాశాలను సమర్థిస్తూ 1972లో తీర్పు ఇచ్చింది.
దాంతో జై ఆంధ్ర ఉద్యమం తలెత్తింది. ముఖ్యమంత్రి పివి నరసింహారావు తన మంత్రివర్గాన్ని ప్రకటించిన రోజే కేంద్ర ప్రభుత్వం రాష్ట్రపతి పాలన విధించింది. 
తెలంగాణకు జై ఆంధ్ర ఉద్యమం పెను ముప్పుగా పరిణమించింది. దాంతో ఈ కింది అంశాలపై చర్చలు జరిగాయి. 
ఎ. ముల్కీ నిబంధనలు కొట్టేశారు.
బి. తెలంగాణ ప్రాంతీయ బోర్టు రద్దయింది.
సి. ఫ్రీజోన్ గా ప్రకటించకుండానే ఆరో జోన్ లోని హైదరాబాద్ అనధికారికంగా ఫ్రీజోన్ అయిపోయింది. 
డి. స్థానికతకు 12 నుంచి 14 నివాసం విధానంగా మారింది. 
ఇ. ఆంద్ర, తెలంగాణ ప్రాంతాల రెవెన్యూను విడివిడిగా చూపడాన్ని ప్రభుత్వం ఆపేసింది. 
ఎప్. తెలంగాణ రైతుల నుంచి భూములను కొనుగోలు చేయడానికి స్వేచ్ఛ లభించింది. 
దాంతో ఆరు సూత్రాల పథకాన్ని తుంగలో తొక్కారు. తద్వారా తెలంగాణ ప్రజలకు మరోసారి ద్రోహం తలపెట్టారు. 
జలవనరులను, ఉద్యోగాలను, విద్యావకాశాలను కొల్లగొట్టే విషయంలో ఆంద్రులు వెనక్కి తగ్గాల్సిన అవసరం లేకుండా పోయింది. తెలంగాణ ప్రాంతానికి జరిగిన అన్యాయాన్ని చూద్దాం. తెలంగాణలో దేశంలోనే అతి పెద్ద బొగ్గు గనులున్నాయి. సున్నంరాయి నిల్వలు, విశాలమైన అడవులు, థర్మల్ విద్యుదుత్పత్తి సౌకర్యాలున్నాయి. వివిధ ఉపనదులున్న కృష్ణా, గోదావరి నదుల 70 శాతం క్యాచ్ మెంట్ ఏరియా ఉంది. 
ప్రత్యేక రాష్ట్ర ఏర్పాటు ద్వారా తెలంగాణ ప్రజలు ప్రతిసారీ ఆత్మగౌరవ, స్వయంపాలన పోరాటం చేస్తూనే ఉన్నారు. తెలుగు భాష, తెలుగు సహోదరత్వం పేరు చెప్పి తెలంగాణ ప్రజల ఆకాంక్షలను ఎప్పటికప్పుడు కాలరాస్తూనే ఉన్నారు. తెలంగాణవాదులను వేర్పాటువాదులుగా చిత్రీకరిస్తూ తెలంగాణ ప్రజల డిమాండ్ పై దెబ్బ కొడుతూనే ఉన్నారు. మద్రాసు రాష్ట్రం నుంచి వేరుపడడానికి పోరాటం చేసిన ఆంధ్ర ప్రాంత నాయకులను వేర్పాటువాదులుగా కాకుండా మహా నాయకులుగా ఎందుకు కీర్తిస్తున్నారనేది ప్రశ్న. గత 53 ఏళ్లలో అన్ని నిబంధనలను ఒప్పందాలను, ప్రభుత్వ ఉత్తర్వులను ఉల్లంఘించారు. వనరులను ఉద్యోగాలను, నిధులను ఆంద్ర ప్రాంతాభివృద్ధికి మళ్లిన్తూనే ఉన్నారు.

తెలంగాణ జిల్లాలు పలు సమస్యలను ఎదుర్కుంటున్నాయి. నల్లగొండ జిల్లాలోని ఫ్లోరైడ్ సమస్య, తెలంగాణ [image: image3.png]


గ్రామీణ ప్రాంతాల్లో రైతులు, చేనేత కార్మికుల ఆత్మహత్యలు గిరిజన ప్రాంతాల్లో వైరల్ జ్వరాల వంటి వాటితో ఇబ్బందుల పాలవుతున్నారు. మహబూబ్ నగర్ వంటి జిల్లాల్లో వలసలు పెద్ద పెరుగుతున్నాయి.
విద్య
వివరాలు ఆంద్ర (9 జిల్లాలు), రాయలసీమ (4 జిల్లాలు), తెలంగాణ (10 జిల్లాలు)

విస్తీర్ణం 33.75 శాతం 24.57 శాతం 41.47 శాతం
జనాభా 41.46 శాతం 17.77 శాతం 40.54 శాతం
అక్షరాస్యతా రేటు 42 38 30
మొత్తం పాఠశాలు 26,800 13001 17594
విద్యార్థుల సంఖ్య 27,57,269 13,02,673 20,00,452
ఉపాధ్యాయుల సంఖ్య 64,314 28,434 40,798
జూనియర్ కళాశాలలు 270 140 176 
డిగ్రీ కళాశాలలు 10042 4663 8732
ప్రైవేట్ కళాశాలలకు గ్రాంట్ ఇన్ ఎయిడ్
(పోస్టుల సంఖ్య) 96(535) 32 (511) 31(204)
వైద్య కళాశాలలు 4 4 3
ప్రైవేట్ ఎయిడెడ్ కళాశాలలకు గ్రాంట్లు 58.87 శాతం 17.06 శాతం 24.07 శాతం
విద్యార్థులకు ప్రభుత్వ గ్రాంట్లు ఆంధ్ర విశ్వవిద్యాలయం శ్రీవెంకటేశ్వర విశ్వవిద్యాలయం ఉస్మానియా విశ్వవిద్యాలయం
35, 500 37,300 17,400
ఖర్చు చేసిన సొమ్ము (కోట్ల రూ.లలో) 1308.56 382.47 163.39
ఆంధ్ర, తెలంగాణ ప్రాంతాల్లో జనాభా సరిసమానంగా ఉన్నప్పటికీ విద్యా సౌకర్యాల్లో వ్యత్యాసాన్ని, ఉపాధ్యాయుల్లో తేడాను గమనించవచ్చు. మొత్తం 22 విశ్వవిద్యాలయాల్లో ప్రతి ప్రాంతానికి ప్రత్యేకంగా రెండు విశ్వవిద్యాలయాలున్నాయి. తెలంగాణలో ఉస్మానియా, కాకతీయ విశ్వవిద్యాలయాలున్నాయి. 
తొలుత జెఎన్టీయును వరంగల్లులో, సార్వత్రిక విశ్వవిద్యాలయాన్ని నల్లగొండలో తలపెట్టారు. అయితే రాష్ట్రస్థాయి విశ్వవిద్యాలయాలని చెప్పి కొద్ది నెలల్లోనే వాటిని హైదరాబాదుకు తరలించారు. అయితే విజయవాడ, కుప్పం వంటి ప్రాంతాల్లో స్థానికులకు ఉద్యోగాలు కల్పించే ఉద్దేశంతో రాష్ట్రస్థాయి విశ్వవిద్యాలయాలను స్థాపించారు. ఆదిలాబాద్ జిల్లాలోని బాసరలో తలపెట్టిన ఐఐటిని హైదరాబాద్ శివారులోని మెదక్ జిల్లాలోకి మార్చారు. భూముల ధరలు పెంచి, రియల్ ఎస్టేట్ వ్యాపారాన్ని పెంచుకోవడానికి ఈ పని చేశారు.
తెలంగాణలో నాలుగు విశ్వవిద్యాలయాల స్థాపనకు ప్రభుత్వం మొత్తం 25 కోట్ల రూపాయలు విడుదల చేసింది. అవి తెలంగాణ, మహాత్మా గాంధీ, శాతవాహన, పాలమూరు విశ్వవిద్యాలయాలు. అయితే రాయలసీమలోని కడప జిల్లాలో వైయస్సార్ సొంత ప్రాంతం ఇడుపులపాయలోని నాలెడ్జి విశ్వవిద్యాలయానికి మాత్రం 300 కోట్ల రూపాయలు కేటాయించింది. 
కడప జిల్లాలోని యోగి వేమన విశ్వవిద్యాలయానికి ప్రభుత్వం అన్ని మౌలిక సదుపాయాలును, సిబ్బందిని సమకూర్చింది. తెలంగాణలోని విశ్వవిద్యాలయాలకు మాత్రం మొండిచేయి చూపింది. 
ఉపాధి
తెలంగాణ ప్రాంతంలోని ప్రభుత్వ కార్యాలయాల్లో 2.5 లక్షల మంది స్థానికేతరులు ఉద్యోగాలు పొందినట్లు తెంలగాణ ఉద్యోగ సంఘాలు అంచనా వేశాయి. 1986 డిసెంబర్ 31వ తేదీ నాటికి స్థానికేతరులను తమ తమ స్వస్థలాలకు పంపించివేయడానికి 1985 డిసెంబర్ 30వ తేదీన దివంగత ముఖ్యమంత్రి ఎన్టీ రామారావు ప్రభుత్వం ఉత్తర్వులు జారీ చేసింది. ప్రభుత్వాలు దీన్ని అమలు చేయకపోగా, వైయస్ రాజశేఖర రెడ్డి ప్రభుత్వం తెలంగాణలోని ఒక జిల్లా నుంచి మరో జిల్లాకు ఉద్యోగులను బదిలీచేసే పనికి పూనుకుంది. 
సచివాలయంలో 5 వేల ఉద్యోగాలు ఉండగా పది శాతం మంది మాత్రమే తెలంగాణకు చెందినవారు. ఆంద్రప్రదేశ్ రాష్ట్రం ఏర్పడిన తర్వాత గత 50 ఏళ్లలో ఒక్కసారి కూడా తెలంగాణకు అడ్వొకేట్ జనరల్ పదవి దక్కలేదు. న్యాయమూర్తుల్లో 84 మంది ఆంద్రప్రాంతానికి చెందినవారు ఉండగా రాయలసీమకు చెందినవారు 15 మంది, తెలంగాణకు చెందిన వారు 39 మంది మాత్రమే ఉన్నారు. వాణిజ్య పున్నుల అధికారుల్లో 418 మంది ఆంద్రకు, 42 మంది రాయలసీమకు, 161 మంది తెలంగాణకు చెందినవారు. 

రాష్ట్రంలోని 320 మంది ఐఎఎస్ అధికారుల్లో 27 మంది తెలంగాణవారున్నారు. అలాగే 230 మంది ఐపియస్ అధికారుల్లో తెలంగాణ అధికారులు 15 మందే. 23 మంది జిల్లా కలెక్టర్లలో తెలంగాణవారికి ప్రాధాన్యమే లేదు. విధాన నిర్ణయాల అధికారం తెలంగాణేతరలు చేతుల్లో ఉందనడానికి ఇది ప్రబల నిదర్శనం. దాని వల్ల సహజంగానే తెలంగాణ ప్రజలకు అభివృద్ధిలో భాగం దక్కలేదు. 
ఆర్థికపరమైన అన్యాయానికి కూడా తెలంగాణవారు గురవుతున్నారు. గత 25 ఏళ్లలో తెలంగాణ ప్రాంతంలో పనిచేస్తున్న తెలంగాణేతరులు 2 లక్షల 50 వేల మంది సగటున నెలకు 7,500 రూపాయలు పొందుతున్నారు. ఆ రకంగా గత 25 ఏళ్లలో అది 300 నెలలు అవుతుంది. తెలంగాణ ఉద్యోగులు ఆ రకంగా ఆదాయ అవకాశాలను వేతనాల్లో 56,250 కోట్ల రూపాయలు కోల్పోయారు. 
సచివాలయంలో 5 వేల ఉద్యోగాలు ఉండగా పది శాతం మంది మాత్రమే తెలంగాణకు చెందినవారు.
ఆంద్రప్రదేశ్ రాష్ట్రం ఏర్పడిన తర్వాత గత 50 ఏళ్లలో ఒక్కసారి కూడా తెలంగాణకు అడ్వొకేట్ జనరల్ పదవి దక్కలేదు. న్యాయమూర్తుల్లో 84 మంది ఆంద్రప్రాంతానికి చెందినవారు ఉండగా రాయలసీమకు చెందినవారు 15 మంది, తెలంగాణకు చెందిన వారు 39 మంది మాత్రమే ఉన్నారు. వాణిజ్య పున్నుల అధికారుల్లో 418 మంది ఆంద్రకు, 42 మంది రాయలసీమకు, 161 మంది తెలంగాణకు చెందినవారు. 
రాష్ట్రంలోని 320 మంది ఐఎఎస్ అధికారుల్లో 27 మంది తెలంగాణవారున్నారు. అలాగే 230 మంది ఐపియస్ అధికారుల్లో తెలంగాణ అధికారులు 15 మందే. 23 మంది జిల్లా కలెక్టర్లలో తెలంగాణవారికి ప్రాధాన్యమే లేదు. విధాన నిర్ణయాల అధికారం తెలంగాణేతరలు చేతుల్లో ఉందనడానికి ఇది ప్రబల నిదర్శనం. దాని వల్ల సహజంగానే తెలంగాణ ప్రజలకు అభివృద్ధిలో భాగం దక్కలేదు. 
ఆర్థికపరమైన అన్యాయానికి కూడా తెలంగాణవారు గురవుతున్నారు. గత 25 ఏళ్లలో తెలంగాణ ప్రాంతంలో పనిచేస్తున్న తెలంగాణేతరులు 2 లక్షల 50 వేల మంది సగటున నెలకు 7,500 రూపాయలు పొందుతున్నారు. ఆ రకంగా గత 25 ఏళ్లలో అది 300 నెలలు అవుతుంది. తెలంగాణ ఉద్యోగులు ఆ రకంగా ఆదాయ అవకాశాలను వేతనాల్లో 56,250 కోట్ల రూపాయలు కోల్పోయారు. 

హదరాబాద్ లోని సచివాలయం, నీటి పారుదుల, రోడ్లు భవనాలు, పోలీసు, హైకోర్టు వంటి ప్రభుత్వ శాఖల్లో 90 శాతం మంది తెలంగాణేతరులే ఉన్నారు. దానివల్ల తెలంగామ ప్రాజెక్టులపై వారికి ఆసక్తి లేకపోవడం అనుభవంలోకి వచ్చింది. 
నీటిపారుదల
కృష్ణానది క్యాచ్ మెంట్ ఏరియా 69 శాతం, గోదావరి క్యాచ్ మెంట్ ఏరియా 79 శాతం తెలంగాణలో ఉన్నాయి. బచావత్ ట్రిబ్యునల్ కృష్ణా నది జలాల్లో అంధ్రప్రదేశ్ కు కేటాయించిన 81 1 టిఎంసిల్లో తెంలగాణకు 480 టిఎంసిల జలాలు దక్కాల్సి ఉంది. అయితే కృష్ణా నది జలాలు తెలంగాణకు 130 టిఎంసిల నీళ్లు మాత్రమే దక్కుతున్నాయి. కృష్ణానది జలాలు 35 లక్షల ఎకరాలకు అందుతుంటే అందులో ఐదు లక్షల ఎకరాలు మాత్రమే తెలంగాణలో ఉన్నాయి. 
గోదావరిలోని 1430 టిఎంసిల్లో తెలంగాణకు 760 టిఎంసిల జలాలు దక్కాల్సి ఉంది. అయితే ఇప్పటి వరకు తెలంగాణకు 200 టిఎంసిలు మాత్రమే అందుతున్నాయి. గోదావరి జలాల ద్వారా ఆంధ్రలో 12 లక్షల ఎకరాలు సాగవుతుంటే తెలంగాణలో 4 లక్షల ఎకరాలు మాత్రమే సాగవుతోంది. 
ఆంద్రప్రదేశ్ అవతరణకు ముందు హైదరాబాద్ రాష్ట్రం రాజోలిబండ డైవర్షన్ స్కీం పథకాన్ని చేపట్టింది. దీని ద్వారా మహబూబ్ నగర్ జిల్లాలోని 87,500 ఎకరాలకు సాగు నీరు అందాల్సి ఉంది. అయితే కర్నూలు జిల్లాలోని కొంత మంది భూస్వాములు దాని ద్వారా తెలంగాణకు నీరే రాకుండా చేస్తున్నారు. పాలక పార్టీ నాయకులు రాజోలిబండ డైవర్షన్ స్కీం గేట్లను ధ్వంసం చేసి కర్నూలు జిల్లాకు నీరు మళ్లించుకున్నారు. 
ప్రథమ పంచ వర్ష ప్రణాళికలో వ్యవసాయానికి భారత ప్రభుత్వం ప్రాధాన్యం ఇచ్చింది. ఆంధ్రప్రదేశ్ లో 1956 నుంచి 2002 వరకు వ్యవసాయంపై దాదాపు 12,104 కోట్ల రూపాయలు వెచ్చించారు. దీని వల్ల సేద్యం భూమి 27.47 లక్షల ఎకరాల నుంచి 55 లక్షల ఎకరాలకు పెరిగింది. ఇందులో ఎక్కవ భాగం ఆంధ్ర ప్రాంతంలోనే ఉంది. తెలంగాణలోని చిన్ని నీటి పారుదలపై పూర్తిగా నిర్లక్ష్యం ప్రదర్శించారు. ప్రణాళికా సంఘం నివేదిక ప్రకారమే కాలువల ద్వారా ఆంధ్ర ప్రాంతంలో 79 శాతం సాగవుతుంటే తెలంగాణలో 17 శాతం మాత్రమే సాగవుతోంది. 
1960 నాటికి తెలంగాణలో 4 వేల చెరువులు, 20 వేల కుంటలు ఉన్నాయి. వాటి ద్వారా తెలంగాణలో 13 లక్షల ఎకరాల భూములు సాగవుతూ వస్తుండేవి. ప్రభుత్వాల నిర్లక్ష్యం వల్ల ఆ సాగు విస్తీర్ణం ఐదు లక్షల ఎకరాలకు తగ్గిపోయింది. చెరువుల్లో, కుంటల్లో మేటలు వేసిన ఇసుకను తోడివేసే పనులు జరగలేదు. వాటి గండ్లను పూడ్చలేదు. పట్టణీకరణలో భాగంగా కొన్ని చెరువులను ఉద్దేశ్యవూర్వకంగా నాశనం చేశారు. దీంతో తెలంగాణలోని వ్యవసాయోత్పత్తులపై ప్రతికూల ప్రభావం పడింది. గత యాభై ఏళ్ల తెలంగాణలో సేద్య భూమూలు 27 శాతానికి తగ్గాయి. 
ఆంద్ర ప్రాంతంలో ప్రాజెక్టుల కింద కాల్వల ద్వారా రైతులు సాగునీరు పొందుతుంటే, తెలంగాణ రైతులు బావులు తవ్వుకుని విద్యుత్ పంపుసెట్లను పెట్టుకోవాల్సి వస్తున్నది. అదనంగా విద్యుత్తు కోసం నెలక 300 రూపాయల చొప్పున చెల్లించాల్సి వస్తున్నది. అటువంటి ఖర్చులేమీ లేకుండా ఆంధ్ర రైతులు నీరు పొందుతున్నారు. పైగా, ఆంద్ర ప్రాంతం వ్యవసాయ భూములకు నీరు అందించడానికి తెలంగాణ ప్రాంతంలోని భూములకు కాలువల నీటిని తగ్గిస్తున్న పరిస్థితి కూడా కొనసాగుతున్నది. ఆంధ్ర ప్రాంతం భూములకు సాగునీరందించడానికి వరుస ప్రభుత్వాలు ప్రాజెక్టులపై కోట్లాది రూపాయలు ఖర్చు చేస్తూ వస్తున్నాయి. 
ఆంద్ర ప్రాంతంలోని ఒక్క గుంటూరు జిల్లాలోని సేద్యం భూమికి సరిపడా భూములు మాత్రమే తెలంగాణ వ్యాప్తంగా సాగవుతున్నాయి. 
నదీ జలాల్లో న్యాయమైన వాటా దక్కి ఉంటే మరో 30 లక్షల ఎకరాలు తెలంగాణలో గత యాభై ఏళ్లలో సాగులోకి వచ్చి ఉండేది. 
దాని వల్ల తెలంగాణ దాదాపు లక్షా యాభే వేల కోట్ల రూపాయల విలువ చేసే వ్యవసాయ దిగుబడుల సామర్థ్యాన్ని నష్టపోయింది. 
పోతిరెడ్డి పాడు హెడ్ రెగ్యులేటర్ విస్తరణ ద్వారా కృష్ణా జలాలను రాయలసీమకు తెలంగాణ ప్రయోజనాలను దెబ్బ తీసి మళ్లించే ప్రయత్నం జరుగుతున్నది. దీనివల్ల నల్లగొండ, ఖమ్మం (తెలంగాణ), కృష్ణా, గుంటూరు, ప్రకాశం (ఆంద్ర) జిల్లాల ఆయకట్టుకు సాగునీరు అందని పరిస్థితి ఏర్పడుతుంది. దానికి 24 టిఎంసిల నికర జలాలు మాత్రమే అందుబాటులో ఉండగా 300 టిఎంసిల నీటిని రాయలసీమకు తరలించే ఏర్పాటు జరిగింది. దీనివల్ల మహబూబ్ నగర్, కర్నూలు జిల్లాలకు వరద ముప్పు కూడా సంభవించింది. నాగార్జున సాగరులో అదనపు జలాలను నిలువ చేయడం వల్ల, ఆ జలాలను కృష్ణా జిల్లాకు విడుదల చేయకపోవడం వల్ల శ్రీశైలం బ్యాక్ వాటర్ పొంగిపొర్లి కర్నూలు, మహబూబ్ నగర్ జిల్లాలను ముంచేసింది. 
తెలంగాణలోని ఖమ్మం జిల్లాలో తలపెట్టిన పోలవరం ప్రాజెక్టు వల్ల భద్రాచలంతో పాటు 220 గ్రామాలు ముంపునకు గురవుతాయి. దాదాపు 3 లక్షల మంది నిరాశ్రయులవుతారు. ఈ ప్రాజెక్టును తెలంగాణలో ప్రతిపాదించినప్పటికీ తెలంగాణలోని ఒక్క ఎకరానికి కూడా నీరు అందదు, దాని ద్వారా ఆంధ్ర ప్రాంతంలోని 7 లక్షల ఎకరాలకు సాగునీరు అందుతుంది. 
ప్రభుత్వం లక్ష కోట్ల రూపాయలతో 26 ప్రాజెక్టుల ద్వారా 56 లక్షల ఎకరాల భూములు అదనంగా సాగవుతుంది. అయితే ఇందులో ఆంధ్ర ప్రాంతంలో 43 లక్షల ఎకరాలుండగా, తెలంగాణలో 17 లక్షల ఎకరాలు మాత్రమే ఉన్నాయి.-------------------

ఆంధ్రప్రదేశ్ రాష్ట్ర అవతరణు ముందు 1956లో రెవెన్యూ మిగులు 34 కోట్ల రూపాయలు. ప్రతి ఐదేళ్లకోసారి అది ద్విగుణీకృతమవుతుందని అంచనా. ఆ ప్రకార ఇప్పటికి అది 70 వేల కోట్ల రూపాయలుక చేరుకుంటుందని ఒక అంచనా. ఆంద్ర రాష్ట్రం ఐదు కోట్ల లోటుతో ఉంది. ఉద్యోగుల వేతనాలన కూడా చెల్లించలేని స్థితిలో ఉంది. 
ఆంధ్రప్రదేశ్ అవతరణ సమయంలో నిజాం 12 కోట్ల విలవు చేసే సెక్యూరిటీ బాండ్లు ఇచ్చాడు. ప్రస్తుతం పన్నల రూపంలో ప్రభుత్వ ఖజానాకు 50 శాతం రెవెన్యూ వస్తున్నది. అయితే 29 శాతం మాత్రమే తెలంగాణలో ఖర్చు పెడుతున్నారు. సెజ్ లు, ఐటి పార్కులు వంటి వాటి పేరు మేద ప్రభుత్వం గత దశాబ్ది కాలంలో 20 వేల కోట్ల విలువ చేసే భూములను విక్రయించింది. భూములు అమ్మడం ద్వారా వచ్చిన సొమ్మును ఆంధ్ర, రాయలసీమ ప్రాంతాలకు మళ్లించారు. 
వైద్య, ఆరోగ్య సేవలు
తెలంగాణ ప్రాంతంలో ఈ కింది ఆస్పత్రులున్నాయి. మెంటల్ హెల్త్ ఎర్రగడ్డ సంస్థ, నిలోఫర్ ఆస్పత్రి, ఉస్మానియా జనరల్ ఆస్పత్రి, గాంధీ ఆస్పత్రి, నిమ్స్, ఇఎన్టీ ఆస్పత్రి, ఫీవర్ ఆస్పత్రి, టిబి ఆస్పత్రి, కోఠీ జనరల్ ఆస్పత్రి, పలు ఆయుర్వేద, యునానీ ఆస్పత్రులు. ఇవ్వన్నీ నిజాం హయాం నుంచీ ఉన్నాయి. ఆంధ్రప్రదేశ్ అవతరణ తర్వాత వరంగల్లులోని ఎంజిఎం తప్ప ప్రధాన ఆస్పత్రేదీ తెలంగాణ ప్రాంతంలో రాలేదు. ఆంద్రలో 666, రాయలసీమలో 303, తెలంగాణలో 270 ఆస్పత్రులున్నాయి. 
పరిశ్రమలు, విద్యుత్తు వినియోగం
ఆంద్రలో 6045 లఘు, మధ్యతరహా ఉత్పత్తి యూనిట్లున్నాయి. వీటికి 54 శాతం విద్యుత్తు వినియోగం జరుగుతున్నది. రాయలసీమలో 773 యూనిట్లు 23 శాతం విద్యుత్తును వినియోగించుకుంటున్నాయి. తెలంగాణలోని 1253 యూనిట్లు 23 శాతం విద్యుత్తును వినియోగించుకుంటున్నాయి. 
ఆజం జాహీ మిల్స్, సిర్పూర్ పేపర్ మిల్స్ వంటి హైదరాబాద్ రాష్ట్రంలో ఏర్పాటైన భారీ పరిశ్రమలన్నీ మూతపడ్డాయి. వేలాది మంది తెలంగాణవారు ఉద్యోగాలు కోల్పోయారు. విశాఖ, విజయవాడ, కాకినాడ, నెల్లూరు, తిరుపతి, కడప వంటి చోట్ల ప్రభుత్వం పలు పరిశ్రమలను స్థాపించారు. విశాఖ ఉక్కు కర్మాగారానికి ప్రభుత్వం 20 వేల కోట్ల రూపాయలు ఖర్చు చేసింది. 
వరుస ప్రభుత్వాలు తాము అభివృద్ధి చేశామనే మాటల్లో ఏ మాత్రం నిజం లేదు. హైదరాబాద్ చుట్టుపక్కల పలు ఫార్మాస్యూటికల్ ఉత్పత్తి యూనిట్లను తెరిచారు. దీనివల్ల పటాన్ చెరు, కాటేదాన్, బాలానగర్, బొల్లారం వంటి ప్రాంతాల్లో నీరు, గాలి కలుషితమై పోయింది. ఈ కంపెనీల్లో పనిచేస్తున్నవారిలో 90 శాతం మంది ఆంధ్ర ప్రాంతానికి చెందినవారే. 
ప్రభుత్వ విధానాల వల్ల తెలంగాణలోని చేనేత, పవర్లూమ్ వంటి కాటేజీ పరిశ్రమలు మూతపడ్డాయి. లఘు, కాటేజీ, చేనేత పరిశ్రమల పట్ల నిర్లక్ష్యం. ప్రభుత్వ విదానాల వల్ల తెలంగాణలోని పలు లఘు, కాటేజీ పరిశ్రమలు మూతపడ్డాయి. స్థానికేతరులు నెలకొల్పిన ఐటి, ఫార్మా కంపెనీలకు పన్ను రాయితీలు, ప్రోత్సహకాలు ఇచ్చిన ప్రభుత్వం తెలంగాణలోని చేనేత, లఘు, కాటేజీ పరిశ్రమల పట్ల పూర్తి నిర్లక్ష్యంగా వ్యవహరించింది. 
రాష్ట్రంలో ఈ ఏడాదిలో రూ. 324 కోట్ల చేనేత రుణాలను ప్రభుత్వం రద్దు చేసింది. అందులో తెలంగాణకు సంబందించి 140 కోట్ల రుణాలుంటాయి. అయితే వాటికి బడ్జెట్ లో కేటాయింపులు లేవు. దీంతో తెలంగాణలోని పలు జిల్లాల్లో చేనేత కార్మికుల ఆత్మహత్యలు చేసుకుంటున్నారు. బొమ్మన బ్రదర్స్, ఆర్ ఎస్ బ్రదర్స్, చందనా బ్రదర్స్ వంటి బడా షాపింగ్ మాల్స్ కు ప్రభుత్వం అనుమతించింది. ఇవి ప్రత్యక్షంగా తెలంగాణలోని చేనేత కార్మికుల పొట్టలు కొడుతున్నాయి. 
తెలంగాణలో తాటి చెట్లు విరివిగా ఉన్నాయి. అయితే కల్లును బహిరంగంగా అమ్మడానికి ప్రభుత్వం అనుమతించడం లేదు. నగర పరిధిలో కల్లు విక్రయాలపై ప్రభుత్వాలు నిషేధం విధించాయి. కోస్తాంధ్రలోని కొబ్బరి నీళ్ల వ్యాపారాన్ని మాత్రం తెలంగాణతో సహా అన్ని ప్రాంతాలకు విస్తరించేందుకు అవకాశం కల్పించింది. కాకతీయ కాలం నుంచి ప్రసిద్ధి చెందిన పెంబర్తి షీట్ క్రాఫ్ట్, బ్రాస్ వేర్ క్రాఫ్ట్ లను ప్రభుత్వాలు నిర్లక్ష్యం చేశాయి. 
రాజకీయాధికారం
గత 53 ఏళ్లలో రాష్ట్ర చరిత్రలో అభివృద్ధిలో రాజకీయాధికారం కీలక పాత్ర పోషించింది. ఆంద్ర ముఖ్యమంత్రులు 24 ఏళ్లు, రాయలసీమ ముఖ్యమంత్రులు 22 ఏళ్లు, తెలంగాణ ముంక్యమంత్రులు ఆరేళ్లు పాలించారు. తెలంగాణేతర ముఖ్యమంత్రులను మార్చడానికి ముగ్గురు తెలంగాణకు చెందిన ముఖ్యమంత్రులను వాడుకున్నారు. తెలంగాణ ముఖ్యమంత్రులు ఎవరు కూడా పూర్తి అధికారాన్ని వినియోగించుకుని పూర్తి ఐదేళ్లపాటు సాగకుండానే చూశారు. తెలంగాణ ముఖ్యమంత్రులు పరిపాలన సాగించడానికి అవకాశం కల్పించి ఉంటే పరిస్థితి భిన్నంగానే ఉండేది. ఒత్తిడి రాజకీయాల వల్ల మేధావి అయిన పివి నరసింహారావు కూడా పూర్తి కాలం ముఖ్యమంత్రిగా కొనసాగలేకపోయారు. మర్రి చెన్నారెడ్డిని గద్దె దించడానికి తెలంగాణేతర నాయకుడు హైదరాబాదులో మతకల్లోలాలు సృష్టించాడనే ఆరోపణ ఉంది. అందువల్ల తెలంగాణకు చెందిన ముఖ్యమంత్రులు తెలంగాణకు ఏమీ చేయలేకపోయారు. 
పట్టణాభివృద్ధి
జెఎన్ఎన్ఆర్ఎం కింద పట్టణాభివృద్ధి ప్రాజెక్టులకు రాష్ట్ర ప్రభుత్వానికి కేంద్ర నిధులు వస్తాయి. వాటిలో వందలాది కోట్ల రూపాయలు హైదరాబాద్, విజయవాడ, విశాఖపట్నం నగరాలను అభివృద్ధి చేయడానికి మాత్రమే ఖర్చు చేశారు. హైదరాబాద్ మినహా ఇతర నగరాలేవీ అభివృద్ధి చెందలేదనేది అసత్యం. విశాఖ, విజయవాడ నగరాలను ఎవరు అభివృద్ధి చేశారు. హైదరాబాద్ మినహా అభివృద్ధి చెందిన విజయవాడ, విశాఖపట్నం, తిరుపతి తెలంగాణేతర ప్రాంతాల్లోనే ఉన్నాయి. 
రైతుల తొలగింపు, ప్రభుత్వ రియల్ ఎస్టేట్ వ్యాపారం
ప్రధాన పట్టణాలు, నగరాలు, ముఖ్యంగా హైదరాబాద్ పరిసరాల్లోని చిన్న, సన్నకారు రైతులు నిస్సహాయులుగా మారిపోయారు. సెజ్ ల అభివృద్ధికి బలవంతంగా తమ భూములను ఎపిఐఐసికి విక్రయించాల్సి వచ్చింది. భూలావాదేవీల్లో ఎపిఐఐసి మధ్యదళారీగా మారిపోయింది. ఎపిఐఐసి వందలాది ఎకరాలు సేకరించి ఆంద్ర, రాయలసీమ పెద్దలకు చెందిన కంపెనీలకు కట్టబెట్టింది. సెజ్ లకు పన్ను మినహాయింపులు, ప్రోత్సహకాలను ప్రభుత్వం ఇస్తుంది. అవి మాత్రం స్థానికులకు ఉపాధిని కల్పించవు. ప్రత్యేక ఆర్థిక మండళ్లు (సెజ్ లు) పరిసరాల అసమతుల్యతకు, ఆహార కొరతకు కారణమవుతాయి. సెజ్ లకు కేటాయించిన వందలాది ఎకరాల్లో నాలుగో వంతు మాత్రమే వ్యాపార కార్యకలాపాలకు వినియోగిస్తున్నారు, మిగతా భూములను రియల్ ఎస్టేట్ వెంచర్స్ కు మారుస్తున్నారు. రియల్ ఎస్టేట్ వ్యాపారానికి ఆంద్ర పెట్టుబడిదారులకు ఆ భూములు బంగారు పంట పండిస్తున్నాయి. లగడపాటి రాజగోపాల్ వక్ఫ్ భూములను, ప్రభుత్వ భూములను, అసైన్డ్ భూములను ఆక్రమించుకుని ల్యాంకో హిల్స్ ప్రాజెక్టును చేపట్టారు. 
సింగరేణిలో ఓపెన్ కాస్ట్ మైనింగ్ 
సింగరేణి కాలరీస్ ఆధ్వర్యంలో మణుగూరు, ఇల్లందు, కోయగూడెం, కొత్తగూడెం, కైరిగుడా, సత్తుపల్లి, దోర్లీ, అబ్బాపూర్, శ్రీరాంపూర్, భూపాలపల్లి వంటి 14 చోట్ల ఓపెన్ మైనింగ్ జరుగుతోంది. దాని వల్ల వాతావరణ కాలుష్యం, అడవుల ధ్వంసం, ప్రజల స్థానభ్రంశం చోటు చేసుకుంటున్నాయి. నిరాశ్రయులవుతున్న ప్రజలకు సరైన పునరావాసం కూడా కల్పించడం లేదు. 
నల్లగొండ జిల్లాలోని జలాల్లో ఫ్లోరైడ్ స్థాయిలు
కృష్ణా నది నల్లగొండ జిల్లా మీదుగా పారుతుంది. కానీ ఆ నదీ జలాలు నల్లగొండ జిల్లా రైతులకు అందుబాటులోకి రాలేదు. పైగా, నల్లగొండ జిల్లాలోని భూగర్భ జలాల్లో మోతాదుకు మించి. ఫ్లోరైడ్ ఉంది. దాంతో ఆ జలాలు విషపూరితంగా మారాయి. ఆ జలాలను తాగడం వల్ల ప్రజలు డెంటల్, స్కెలెటల్ ఫ్లోరోసిస్ కు గురవుతున్నారు. నల్లగొండ జిల్లాలోని 885 గ్రామాలు ఫ్లోరోసిస్ కు గురయ్యాయి. దాని వల్ల ఆరు లక్షల మంది బాధితులుగా మారారు. ఈ సమస్య పరిష్కారానికి ఏ ప్రభుత్వం కూడా కృషి చేయలేదు. 
ఖనిజ వనరులు, అడవులు
ఆంద్రప్రదేశ్ లోని వంద శాతం బొగ్గు తెలంగాణ ప్రాంతంలోనే ఉత్పత్తి అవుతుంది. ఈ బొగ్గును థర్మల్ విద్యుత్కేంద్రాలకు వాడుతున్నారు. ఈ విద్యుత్కేంద్రాల ద్వారా మొత్తం దక్షిణ భారత దేశానికి విద్యుత్ సరఫరా అవుతుంది. తెలంగాణ రైతులకు 2-4 గంటల విద్యుత్ మాత్రమే సరఫరా అవుతున్నది. తెలంగాణలో భారీ సున్నంరాయి నిక్షేపాలున్నాయి. ఆంద్ర నుంచి వచ్చిన ఔత్సాహిక పారిశ్రామికవేత్తలు నల్లగొండ జిల్లాలో సిమెంట్ కర్మాగారాలు స్థాపించారు.--------------

ఆంద్రప్రదేశ్ లోని ఎస్ లకు విద్య, ఉద్యోగాల్లో 15 శాతం రిజర్వేషన్లు అమలవుతున్నాయి. మొత్తం ఎస్సీల్లో 43 శాతం మంది మాదిగలు, 43 శాతం మంది మాలలు, ఆరు శాతం మంది ఇతర ఎస్సీలు ఉన్నారు. ప్రభుత్వ రంగంలోని విద్య, ఉద్యోగాల్లోని ఎస్సీ రిజర్వేషన్లను దాదాపు పూర్తిగా మాలలే వినియోగించుకున్నారు. మందకృష్ణ మాదిగ నాయకత్వంలోని మాదిగ రిజర్వేషన్ పోరాట సమితి (ఎమ్మార్పీయస్) గత పదేళ్లుగా ఎస్సీ రిజర్వేషన్ల వర్గీకరణకు పోరాటం చేస్తూ వస్తున్నది. ఎస్సీ రిజర్వేషన్లలో మాదిగలకు, ఇతర ఎస్సీ గ్రూపులకు తగిన కోటా లభించడానికి వీలుగా ఎస్సీ రిజర్వేషన్ల వర్గీకకణ జరగాలని జస్టిస్ రామచంద్ర రాజు కమిషన్, జస్టీస్ ఉషా మెహ్రా కమిషన్ సూచించాయి. వర్గీకరణకు కాంగ్రెసు హామీ ఇచ్చినప్పటికీ ఆంద్ర ప్రాంతానికి చెందిన ఆధిపత్య మాలల ఒత్తిడి వల్ల పార్లమెంటులో బిల్లు రావడం లేదు. మొత్తం మాదిగల్లో 70 శాతం మంది తెలంగాణలోనే ఉంటారు. తెలంగాణ రాష్ట్ర ఏర్పాటు వల్ల మాదిగలకు ప్రయోజనం చేకూరుతుంది.
ఆంద్ర వలసవాదం
ఆంధ్ర, రాయలసీమల నుంచి వలసలు పెరగడం వల్ల తెలంగాణ జనాభాలో 18 శాతం పెరుగుదల కనిపిస్తుంది. గత 30 ఏళ్లలో హైదరాబాదులోని కాకుండా తెలంగాణలోని ప్రధాన పట్టణాల్లో పలు కాలనీలు వెలిశాయి. 
తెలంగాణ అమరవీరులు, నాయకుల విస్మరణ
తెలంగాణకు చెందిన రామనంద తీర్థ, కెవి రంగారెడ్డి, దాశరథి కృష్ణమాచార్య, వట్టికోట ఆళ్వారుస్వామి, కొమురం భీం, రావి నారాయణ రెడ్డి, షోబుల్లా ఖాన్, బద్దం ఎల్లా రెడ్డి, ఆరుట్ల కమలాదేవి, కాళోజీ నారాయణ రావు వంటి మహానుభావులకు ఏ విధమైన గుర్తింపు ప్రభుత్వాలు కల్పించడం లేదు. తెలంగాణ ప్రాంతానికి ఏమీ చేయని ఆంద్ర నాయకులు పేర్లు మాత్రం ఇక్కడి వీధులకు, రోడ్లకు, కాలనీలకు పెట్టుకుంటున్నారు. వారి విగ్రహాలు స్థాపిస్తున్నారు. హైదరాబాదులోని ట్యాంక్ బందడ్ పై 31 విగ్రహాలుంటే తెలంగాణకు చెందినవారివి రెండు మూడు మాత్రమే. 
హైదరాబాద్ (హైదర్ - ఆబాద్), సికింద్రాబాద్ (సికిందర్ - ఆబాద్) జంటనగరాలు
ఆంధ్రప్రదేశ్ రాజధానిగా హైదరాబాద్ ను అభివృద్ధి చేసినట్లు ఆంధ్ర పాలకులు గొంతు చించుకుంటున్నారు. నిజానికి, విలీనానికి ముందే హైదరాబాద్ లో అన్ని మౌలిక వసతులున్నాయి. విలీనానికి ముందు దేశంలో హైదరాబాద్ ఐదో అతి పెద్ద నగరం. ఇప్పుడు కూడా హైదరాబాద్ స్థానం అదే. 
చాళుక్యులు, చోళులు, బహమనీలు, కుతుబ్ షాహీలు, సైనిక దాడి ద్వారా మొఘల్స్, చివరగా నిజామ్ లు హైదరాబాద్ పై తమ ముద్రలు వేశారు. ముత్యాలు, ఆభరణాలు, చుడి బజార్, బిర్యానీ, మొఘలీ భోజనాలు, సంపద్వంతమైన దక్కనీ సంస్కృతి (దక్షిణ, ఉత్తర భారత సంస్కృతీ సమ్మేళనం)లకు హైదరాబాద్ ప్రసిద్ధి. హిందూ, తెలుగు సాహిత్యానికి ఈ రెండు భాషల కవులు ఎంతో అందించారు. కన్నడిగులకు, మరాఠీలకు, తమిళులకు, మలయాళీలకు, సింధీలకు, పార్సీలకు, గుజరాతీలకు, రాజస్తానీలకు, బెంగాలీలకు తదితరులకు హైదరాబాద్ సొంత నగరంగా విలసిల్లుతోంది. తెలుగు మాట్లాడేవారితో పాటు ఉర్దూ మాట్లాడే వారు కూడా శతాబ్దాలుగా ఇక్కడ ఉంటున్నారు. ఆంధ్రప్రదేశ్ అవతరణకు ముందు హైదరాబాద్ లో మతఘర్షణలు జరగలేదు. సాయుధ పోరాట కాలంలో సాగిన దమనకాండ బయటి నుంచి వచ్చిన రజాకార్ల వల్ల, హైదరాబాద్ రాజ్యాన్ని తమ చెప్పు చేతుల్లోకి తీసుకోవడానికి ప్రయత్నించడం వల్ల జరిగిందే. ఈ దమనకాండకు మతం కన్నా పాలకవర్గ లక్షణమే ఎక్కువగా ఉంటుంది. దానికి మతాన్ని వాడుకుంటే వాడుకుని ఉండవచ్చు. 
హైదరాబాద్ లో ప్రజలకు మంచినీరు అందించడానికి నిజాం హయాం నాటికే 200 సరస్సులున్నాయి. వందలాది ఏళ్లుగా హైదరాబాద్ పర్యాటక స్థలంగా వర్ధిల్లుతున్నది. చార్మినార్, మినార్లు, సాలార్ జంగ్ మ్యూజియం, కుతుబ్ షాహీ సమాధులు, హుస్సేన్ సాగర్, గండిపేట, ఖైరతాబాద్ గణేష, గోల్కొండ తదితర ఎన్నో ఆసక్తికరమైన చారిత్రక కట్టడాలున్నాయి. ఎంతో మంది పండితులు, చరిత్రకారులు, యాత్రికులు హైదరాబాద్ ను సందర్శించి దాని సాంస్కృతి వారసత్వాన్ని ప్రశంసించారు. 
నేటి హైదరాబాద్, మిగతా తెలంగాణ
గత దశాబ్ది కాలంలో హైదరాబాదులో బహుళజాతి సంస్థలతో పాటు పలు ఐటి సంస్థలు తమ కార్యకలాపాలను ప్రారంభించాయి. మౌలిక సదుపాయాలు ఉండడం, ప్రభుత్వం సబ్సిడీలు ఇవ్వడం, చౌక ధరలకు భూములు ఇవ్వండ, నైపుణ్యం గల మానవశక్తి అందుబాటులో ఉండడం అందుకు కారణం. పైగా భౌగోళికంగా అమెరికాతో 11 గంటల సమయం వ్యత్యాసం కూడా అందుకు మరో ప్రధాన కారణం. వీటిలో తెలంగాణ ప్రాంతానికి చెందిన వారు 15 నుంచి 20 శాతం మంది మాత్రమే ఉంటారు. 
హైదరాబాదులోని ఫ్లై ఓవర్లు, విశాలమైన రోడ్లు, హైటెక్ నగరాలు వంటి ఆధునిక హంగులు తెలంగాణ జిల్లాల్లోని తీవ్రమైన సమస్యలకు పరిష్కారం కావు. ఆదిలాబాద్ జిల్లాలో కలరా మరణాలు, గిరిజన ప్రాంతాల్లో మలేరియా, వరంగల్, కరీంనగర్, ఖమ్మం జిల్లాల్లో రైతుల, చేనేత కార్మికుల ఆత్మహత్యలు, మహబూబ్ నగర్ జిల్లాలో కరవు, నల్లగొండ జిల్లాలో ఫ్లోరైడ్, నిజాం సాగర్ కింద ఆయకట్టు తగ్గుదల, రంగారెడ్డి, మెదక్ జిల్లాల్లో కాలుష్యం వంటి సమస్యలను ప్రాధాన్యతా క్రమంలో పరిష్కరించాల్సి ఉంది. కానీ వాటిని ప్రభుత్వాలు పట్టించుకోలేదు.
హైదరాబాద్ అభివృద్ధి పేరు మీద చేపట్టిన రోడ్ల నిర్మాణం, రోడ్ల విస్తరణ, విమానాశ్రయం ప్రాజెక్టులు, సెజ్ వంటి కార్యక్రమాల వల్ల తెలంగాణ ప్రజలు భూములు, నీళ్లు కోల్పోయారు. అందుకు ప్రజలకు నష్టపరిహారం ఏమీ లభించలేదు. హైదరాబాద్ అభివృద్ధి గురించి మాట్లాడుతున్న ఆంద్ర, రాయలసీమ పెద్దలు వారి కోసం చేసుకున్నారే తప్ప తెలంగాణ ప్రజలకు ఒరిగిందేమీ లేదు. 
భూమల కేటాయింపు, విద్యుత్తు, నీళ్లు వంటి సౌకర్యాల కల్పన వల్ల, రాయితీల వల్ల హైదరాబాదుకు సినీ పరిశ్రమ హైదరాబాదుకు వచ్చి స్థిరపడింది. దురదృష్టవశాత్తు, రెండు పెద్ద నిర్మాణ సంస్థలు తెలంగాణలోని అన్ని సినిమా హాళ్లను తమ ఆధీనంలోకి తీసుకున్నాయి. తద్వారా తెలంగాణలో సినీ పరిశ్రమను ఆ రెండు సంస్థలు నియంత్రిస్తున్నాయి. దీంతో తెలంగాణకు చెందిన చిన్నస్థాయి నిర్మాతలు సినీ పరిశ్రమలోకి ప్రవేశించలేకపోతున్నారు. 
రాజకీయాధికారం కొద్ది మంది స్థానికేతరుల చేతుల్లో ఉండడం వల్ల తెలంగాణ ప్రజలు రెండో తరగతి పౌరులుగా జీవించాల్సిన దుస్థితి పట్టింది. తెలంగాణ సంస్కృతిని, భాషను, యాసను అవమానకరమైన రీతిలో సినిమాల్లో వాడుతున్నారు. విలన్లకు, జోకర్లకు, దుష్ట రాజకీయ నేతలకు తెలంగాణ భాషను, యాసను వాడుతూ, తెలంగాణ నాయకులను అధికార కాంక్షగలవారిగా చూపుతూ అవమానాలకు గురి చేస్తున్నారు. 
హైదరాబాదులో స్థిరపడిన ఆంధ్ర, రాయలసీమ పెట్టుబడిదారులు రంగారెడ్డి, హైదరాబాదుల్లోని రియల్ ఎస్టేట్ వ్యాపారంపై గుత్తాధిపత్యం వహిస్తూ హైదరాబాదు ఆవల 75 నుంచి 100 కిలోమీటర్ల పరిధిలో విస్తరించారు.-----------------

భారత ఐటికి అనువైన కేంద్రంగా హైదరాబాద్ రూపు దిద్దుకుంటుందని చెప్తారు. అయితే అదే హైదరాబాద్ భారత కుంభకోణాల రాజధానిగా అపకీర్తిని కూడా మూటగట్టుకుంటున్నది. ఇటీవలి కాలంలో పలు కుంభకోణాలు వెలుగు చూశాయి. కృషి బ్యాంక్, చార్మినార్ బ్యాంక్, వాసవి, ప్రుడెన్షియల్, గ్లోబల్ ట్రస్టు బ్యాంకుల కేసులు, నాగార్జున ఫైనాన్స్ కేసు కుంభకోణాలు హైదరబాద్ పై మాయని మచ్చలే. ఇక సత్యం కంప్యూటర్స్ వ్యవస్థాపకుడు రామలింగరాజు కుంభకోణం ప్రపంచవ్యాప్తంగా హైదరాబాదుకు తెచ్చిన మచ్చ ఎన్నటికీ మాయనిది. దేశంలో అతి పెద్ద వైట్ కాలర్ నేరంగా దీన్ని చెప్తున్నారు. తాను 7 వేల కోట్లకు పైబడి అక్రమాలకు పాల్పడినట్లు రామలింగరాజు స్వయంగా అంగీకరించాడు.
నిజానికి సత్యం కుంభకోణంలో ఇన్వెస్టర్లకు జరిగిన నష్టం 14 వేల కోట్ల రూపాయల మేరకు ఉంటుందని మీడియా, ప్రభుత్వ, సిబిఐ లెక్కల ప్రకారం తెలుస్తున్నది.
ఈ కుంభకోణాలకు పాల్పడినవారందరూ వాస్తవరంగా హైదరాబాదీలు కారు. అయినప్పటికీ రాజకీయ పెద్దలతో కుమ్మక్కయి వ్యాపారం పేర, ఇతర పెట్టుబడుల పేర సామాన్య ప్రజలను మోసం చేశారు. తద్వారా హైదరాబాద్ కు అపకీర్తి తెచ్చి పెట్టారు. ఆ కుంభకోణాలను అన్నింటినీ మీడియా హైదరాబాదుకు అంటగడుతున్నది. తద్వారా బ్రాండ్ హైదరాబాద్ కు నష్టం కలగడం లేదా. దీనికి సమాధానం ఉందా.
ప్రత్యేక తెలంగాణ అవసరానికి గల కారణాలు
ప్రత్యేక తెలంగాణ రాష్ట్రం ఏర్పాటు చేయాల్సిన అవసరాన్ని చెప్పడానికి ఎన్నో కారణాలున్నాయి. కొన్నింటిని చూద్దాం. తెలంగాణ 1956కు ముందు ప్రత్యేక రాష్ట్రంగా ఉంది. గత 53 ఏళ్లుగా ఆంద్ర, రాయలసీమ రాజకీయ నాయకత్వాలు తెలంగాణపై ఆధిపత్యం వహిస్తూ ఈ ప్రాంత ఆర్థిక వ్యవస్థను బలహీనపరిచారు, ధ్వంసం చేశారు. కాబట్టి తెలంగాణ ప్రజలు ఆత్మగౌరవాన్ని, స్వయం పాలనను, అభివృద్ధిని కోరుకుంటున్నారు. తెలుగు భాష ఒక్కటే అయినా తెలంగాణ ప్రజల మాండలికం వేరు, అంతేకాకుండా సాంస్కృతిక భిన్నత్వం కూడా ఉంది. 
భారత దేశంలోని 18 (అస్సాం, నాగాలాండ్, మేఘాలయ, త్రిపుర, అరుణాచల్ ప్రదేశ్, సిక్కిం, జార్ఖండ్, ఉత్తరాంచల్, జమ్మూ కాశ్మీర్, మిజోరం, పంజాబ్, గోవా, చత్తీస్ ఘడ్, మణిపూర్, పశ్చిమ బెంగాల్, కేరళ) రాష్ట్రాల కన్నా తెలంగాణ పెద్దది. అరవై దేశాల కన్నా పెద్దది.
విద్య, ఉపాధి, వనరులు, ఆర్థికం, సౌకర్యాల వంటి అన్ని రంగాల్లో తెలంగాణ ప్రజలకు న్యాయమైన వాటా దక్కలేదు కాబట్టి గత ఐదు దశాబ్దాలుగా ప్రత్యేక రాష్ట్రం కోసం తెలంగాణ ప్రజలు ఉద్యమిస్తూనే ఉన్నారు. తెలంగాణ ప్రజలు దేశం నుంచి విడిపోవాలని కోరుకోవడం లేదు. పాత హైదరాబాద్ రాష్టాన్ని పునరుద్ధరించాలని మాత్రమే కోరుకుంటున్నారు. 
తెలంగాణ ప్రజలు, నాయకులు తమ ప్రాంతంలోని ఖనిజ సంపదను, సహజ వనరులను పూర్తిగా వినియోగంలోకి తెచ్చుకుని ఆదర్శ రాష్ట్రంగా తీర్చిదిద్దుకోవడానికి స్వయం పాలనను కోరుతున్నారు. తెలంగాణలో ముస్లిం జనాభా గణనీయంగా ఉంది. గత హైదరాబాద్ రాష్ట్రంలో 40 శాతం మంది ముస్లింలకు ఉద్యోగాలు ఉండేవి. ఇప్పుడు రెండు, మూడు శాతం మంది మాత్రమే ఉద్యోగాలు చేస్తున్నారు. తెలంగాణ రాష్ట్రం వల్ల స్వయం పాలన, ఆత్మగౌరవం ఒనగూరడమే కాకుండా విద్య, ఉద్యోగాల్లో స్థానికులకు అవకాశాలు పెరుగుతాయి. 
లోకసభలో, శాసనసభలో ఇచ్చిన, చేసిన, కుదుర్చుకున్న హామీలు, ఒప్పందాలు, ఫార్మూలాలు, ప్రణాళికలు ఏవీ గత 53 ఏళ్లలో అమలు కాలేదనేది సత్యం. తెలంగాణ వివక్షకు, వెనకబాటుకు, దోపిడీకి గత 53 ఏళ్లుగా గురవుతూనే ఉన్నది. దానికి ప్రత్యేక రాష్ట్రమే పరిష్కారం. 
తెలంగాణ బలహీనవర్గాలు, మైనారిటీలు, మహిళల గొంతులను వినేవారు సమైక్య రాష్ట్రంలో లేకుండా పోయారు. తెలంగాణ ప్రజలు 50 ఏళ్లు సహనంతో నిరీక్షించారు. గత యాభై ఏళ్లుగా వివక్ష పెరిగిందే తప్ప తగ్గలేదు. భవిష్యత్తు తరాలవారు ఇదే విధంగా బాధపడే పరిస్థితి లేకుండా చూడాల్సిన బాధ్యత ఈ తరం తెలంగాణ ప్రజలపై ఉంది. 
ప్రస్తుత తెలంగాణ ఉద్యమం
కాంగ్రెసు పార్టీకి చెందిన 41 మంది తెలంగాణ శాసనసభ్యులు 2000 సెప్టెంబర్ లో పార్టీ అధ్యక్షురాలు సోనియా గాంధీని కలవడానికి ముందు తమ ప్రత్యేక రాష్ట్ర ఏర్పాటు డిమాండ్ పై పిసిసి అధ్యక్షుడు ఎం. సత్యనారాయణరావును, కాంగ్రెస్ లెజిస్లేచర్ పార్టీ (సిఎల్పీ) నాయకుడు వైయస్ రాజశేఖర రెడ్డి ఒప్పించారు. 
2001లో తెలంగాణ రాష్ట్ర ఏర్పాటుతో తెలంగాణ రాష్ట్ర ఏర్పాటు ఉద్యమం మలుపు తిరిగింది. తెలంగాణ రాష్ట్రం కోసం గత రెండు నెలలుగా మేధావులు, జర్నలిస్టులు, న్యాయవాదులు, ఇంజినీర్లు, డాక్టర్లు, విద్యార్థులు, ఎన్నారైలు, మహిళలు, పిల్లలు తమ గొంతు పెంచారు. 
నవంబర్ 29వ తేదీన తెరాస అద్యక్షుడు కె. చంద్రశేఖర రావు ఆమరణ నిరాహార దీక్ష ప్రారంభించారు. దాంతో తెలంగాణ ఉద్యమం ఊపందుకుంది. తెలంగాణలోని విశ్వవిద్యాలయ విద్యార్థులు ఉద్యమాన్ని ఉధృతం చేశారు. లక్షలాది మంది విద్యార్థులు, న్యాయవాదులు, ఉపాధ్యాయులు, అధ్యాపకులు, ఆచార్యులు, మేధావులు, మేధావులు, మహిళలు, పిల్లలు వీధులకెక్కారు. 
తెలంగాణ రాష్ట్రం ఇస్తామని 2004లో కాంగ్రెసు పార్టీ హామీ ఇచ్చింది. తెలంగాణ రాష్ట్ర ఏర్పాటుకు చర్యలు తీసుకుంటామని ప్రధాని ప్రసంగంలోనూ, రాష్ట్రపతి ప్రసంగంలోనూ హామీ ఇచ్చారు. యుపిఎ ప్రభుత్వం మాత్రమే తెలంగాణ ఇవ్వగలుగుతుందని 2009 ఎన్నికల్లో కూడా కాంగ్రెసు హామీ ఇచ్చింది. తాము అధికారంలోకి వస్తే 100 రోజుల్లో తెలంగాణ ఇస్తామని బిజెపి హామీ ఇచ్చింది. 
తెలంగాణ రాష్ట్ర ఏర్పాటుకు మద్దతిస్తామని రాష్ట్రంలోని కాంగ్రెసు, బిజెపి, తెలుగుదేశం, ప్రజారాజ్యం పార్టీలతో సహా అన్ని రాష్ట్ర పార్టీలు ప్రకటించాయి. తెలంగాణ రాష్ట్ర ఏర్పాటుకు రాష్ట్ర శాసనసభలో తీర్మానం పెడితే బలపరుస్తామని 2009 డిసెంబర్ 7వ తేదీన అన్ని రాజకీయ పార్టీలు చెప్పాయి. తెలంగాణ సమస్యపై 2009 డిసెంబర్ 8వ తేదీన అన్ని రాజకీయ పార్టీలు పార్లమెంటులో తమ పట్టింపును వ్యక్తం చేశాయి. పార్లమెంటులో బిల్లు పెడితే తాము మద్దతిస్తామని ప్రధాన ప్రతిపక్షం బిజెపి ప్రకటించింది. 
తెలంగాణ రాష్ట్ర ఏర్పాటు ప్రక్రియను ప్రారంభిస్తామని కేంద్ర ప్రభుత్వం 2009 డిసెంబర్ 9వ తేదీన ప్రకటించింది. రాజ్యాంగంలోని ఆర్టికల్ 3 ప్రకారం రాష్ట్ర ఏర్పాటుకు రాష్ట్ర శాసనసభ తీర్మానం చేయాల్సిన అవసరం లేదు. బిల్లు ముసాయిదాను అభిప్రాయం కోసం రాష్ట్ర శాసనసభకు పంపాల్సి ఉంటుంది. దానిపై శాసనసభలో వోటింగ్ జరగదు. రాష్ట్ర శాసనసభ అభిప్రాయం తీసుకోవడం లాంఛనమే. 
సమైక్యాంధ్ర పేర రాయలసీమ, ఆంధ్ర ప్రాంత పెట్టుబడిదారులు తమ తమ ప్రాంతాల్లో కృత్రిమ ఆందోళనలకు శ్రీకారం చుట్టారు. పార్టీ విధానాలకు భిన్నంగా పార్టీలకు అతీతంగా ఆ ప్రాంతాల రాజకీయ నాయకులు తమ ప్రయోజనాలు కాపాడుకోవడానికి ప్రజలను రెచ్చగొట్టారు. దీంతో కేంద్ర ప్రభుత్వం మరో ప్రకటన చేసింది. 
తెలంగాణ రాష్ట్ర ఏర్పాటుకు విస్తృత చర్చ అవసరమని 2009 డిసెంబర్ 23వ తేదీన కేంద్ర ప్రభుత్వం మరో ప్రకటన చేసింది. దాంతో తెలంగాణలో ఆందోళనలు ఉధృమయ్యాయి. తెలంగాణ రాష్ట్ర ఏర్పాటు ప్రక్రియపై స్పష్టత, కాలపరిమితిని కోరుతూ పార్టీలకు అతీతంగా తెలంగాణలోని రాజకీయ నాయకులు, ప్రజా సంఘాల నాయకులు ఏకమై ఉద్యమాన్ని సాగించారు. విద్యార్థులు ఆమరణ నిరాహార దీక్షలు చేశారు. 2009 డిసెంబర్ 30వ తేదీన రాజకీయ పార్టీలు, ప్రజా సంఘలా జెఎసి పిలుపు మేరకు తెలంగాణలో శాంతియుతంగా సంపూర్ణ బంద్ జరిగింది.
కేంద్ర హోం మంత్రిత్వ శాఖ రాష్ట్రంలోని 8 రాజకీయ పార్టీలను తెలంగాణపై చర్చలకు ఆహ్వానిస్తూ 2009 డిసెంబర్ 30వ తేదీన ప్రకటన చేసింది. రాష్ట్రానికి చెందిన అఖిల పక్ష సమావేశం 2010 జనవరి 5వ తేదీన ఢిల్లీలో జరగనుంది.

